
Monggo sesarengan kita aturaken raos syukur dhumateng ngarsanipun
Allah subhanahu wata‘ala, Dzat ingkang Moho Kuwaos, Welas lan Asih
marang sedaya kawulanipun. Namun dhumateng piyambakipun kita
manembah lan nyuwun pitulungan.

Shalawat saha salam mugi tansah kalimpahaken dhumateng Rasulullah
Muhammad shallallahu ‘alaihi wasallam. Sumrambah dhumateng keluarga
lan para sahabatipun. Mugi kita sedaya pinaringan syafa’atipun benjang
ing dinten kiamat, amiin.

Sumonggo kita sedaya tansah hambudidaya lan ningkataken taqwa
dhumateng Allah Ta’ala kanthi saestu-estu. Kita tindakaken sedaya

punapa ingkang dados titahipun lan kita tilar sedaya punapa ingkang
dados pepacuhipun. Karono meniko karakter mukmin ingkang sejatosipun.

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jumat Ingkang Berbahagia

Ing antawise tujuan kang utama Allah subhanahu wata'ala nyiptakaken
manungsa wonten ing ngalam donya inggih punika kangge ibadah
marang Allah. Sahingga meniko sejatosipun tugas utami gesang wonten
ing alam donya kagem tiyang Islam. Mboten naming nyipto manungso
kemawon, ananging sedaya makhluk kang wujud menika nggadhahi
hikmah supados sedayanipun manembah dhumateng ngarsanipun.

Allah subhanahu wata'ala paring pangandikan,

“Lan Ingsun ora nitahake jin lan manungsa, kajaba supaya padha nyembah
dhedhepe (ibadah) marang Ingsun.” (QS. Adz-Dzariyat: 56)

Semanten ugi Allah subhanahu wata‘ala paring pangandikan,

“He para manungsa! Sira padha manembah ing Pangeran sesembahanira
kang wus anitahake sira lan wong-wong sadurungira, kang mangkono iku
supaya sira padha tagwa ing Allah.” (QS. Al-Bagarah: 21)

Jamaah shalat Jumat Ingkang Berbahagia

Sampun dimangertosi kita sami punapa dhereng bilih puncak utawi pok-
pokan ngibadah dhumateng Allah subhanahu wata’'ala menika pinongko
syukur kalawan sedaya nikmat lan peparingipun. Perkawis menika cetho
dipun diterangaken Ibunda Aisyah babagan sholatipun Nabi Muhammad
shallallahu ‘alaihi wasallam,

“Rasulullah shallallahu ‘alaihi wasallam menika nalika sholat,
panjenenganipun jumeneng dangu ngantos sukunipun aboh. Ibunda Aisyah
tanglet dhateng piyambakipun, ‘Duh kanjeng Nabi, punapa kedah mekaten?
punapa mboten dipangapunten sedaya dosa penjenengan kang wus

kapengker napa kang badhe dateng.’ Rasulullah dhawuh, “He Aisyah, apa ora
pareng aku dadi wong kang syukur?” (HR. Al-Bukhari No. 4837)

Jamaah shalat Jumat Ingkang Berbahagia

Sampun dados sifat lumrahing manungso bilih wonten ing ndalem
jiwanipun nalika nindakaken ibadah menika kinging utawi ngrasuk
raos males lan wegah. Saben tiyang mesthi ngadhepi perkawis menika
wonten ing panggesanganipun. Pramila kita kadados tiyang iman kedah
hanggadhahi usaha supados tansah jejeg lan mantep wonten ing margi
sunnah sinadyan ngalami kemalesan lan wegah nalika ibadah.

Rasulullah shallallahu ‘alaihi wasallam gadah pangandikan,

“Saktemene saben-saben amal ana mangsa sregep lan giate lan ana mangsa
males lan wegahe. Sapa kang ana ing mangsa males tetap netepi sunnah

temen bakal slamet lan sapa kang nyimpang saka sunnah temen bakal cilaka.”
(HR. Ibnu Hibban, Shahih Ibnu Hibban No. 11)

Menika perkawis mboten gampil utawi ringan, kejawi kanggenipun
tiyang ingkang dipun rahmati dening Allah subhanahu wata‘ala. Kranten
kathahipun tiyang menika nalika ngudi babagan donya tansah giat lan
semangat, kamangka donya menika bakal sirno lan mboten langgeng.
Pramila mongga tansah nyenyuwun dhumateng Allah supados diparingi
teguhing iman lan yakin wonten ndalem batos kita sami.

Jamaah shalat Jumat Ingkang Berbahagia

Supados kita tansah semangat nalikaning nindakaken ibadah dhateng
ngarso dalem Allah subhanahu wata‘ala, kita tansah usaha nuwuhaken,
mujudaken, lan ngedalaken raos yakin marang nikmat-nikmatipun Allah
benjang wonten ing alam akhirat nggih punika wonten jannahipun.
Menika ingkang katerangaken wonten ing pangandikanipun Allah wonten
al-Quran,

“Lan sira padha enggal-enggal angupayaa pangapura saka Pangeran
sesembahanira, lan ngupaya Suwarga kang jembare madhani jembaring
langit lan bumi, kang dicawisake tumrap wong kang padha wedi ing Allah.”
(QS. Ali ‘Imran: 133)

Wonten sahabat Nabi kang nami Umair bin Humam al-anshari, nalika
mireng dhawuh kanjeng nabi, “Hayo padha mangkat sira kabeh tumuju
suargo kang jembare madhani jembaring langit lan bumi.” Maknanipun
supados para sahabat budhal jihad fii sabililillah kanthi iming-iming janji
suago saking Rasulullah.

Saklajeng Umair bin Wahab menika tansah enggal-enggal mangkat lan
mbucal pinten-pinten kurma wonten ing tanganipun sinambi ngucap,
“Menawa urip ning donya kui mung kanggo ngentekake kurma-kurma
iki, tenane kuwi urip kang suwe.” Allah piyambak maringi anugerah seda
syahid marang piyambakipun.

Wonten malih satunggaling wanita kang dicriyosaken sahabat Ibnu Abbas
bilih piyambakipun ngadu dhateng kanjeng Nabi kalawan sakit ayan kang
diduweni. Sak banjur kanjeng Nabi dhawuh,

“Menawa gelem sliramu sabar mengkono bakal dibales suarga, lan menawa
gelem sliramu tak dongakake marang Allah supaya sehat.” (HR. Al-Bukhari
No. 5652)

Wanita kalawau akhiripun milih tansah sabar kranten bakal dilintu
piwales agung nggih punika dilebetaken jannahipun Allah subhanahu
wataala.

Jamaah shalat Jumat Ingkang Berbahagia

Saklajeng supados kita tansah semangat nalikaning nindakaken ibadah
dhateng ngarso dalem Allah subhanahu wata‘ala, kita tansah usaha
nuwuhaken, mujudaken, lan ngedalaken raos yakin marang wontening
siksa kang pedih kenggene tiyang kang durhaka.

Rasulullah shallallahu ‘alaihi wasallam gadah pangandikan,

“Bakal ditekakake ana ing akhirat ahli donya kang paling kepenak uripe

ananging dheweke dadi ahli neraka. Banjur tiyang menika dicelupake ana ing
neraka sepisan wae.”

Allah ngendika, “Hei anak turune adam, apa sing wis sira rasakake? apa isih
ana nikmat donya kang sira rasakake?”

Dheweke njawab, “Demi Allah duh Gusti sampun ical sedaya nikmat donya
kang sampung kula rasakaken.”

Lajeng bakal ditekakake ana ing akhirat ahli donya kang paling rekasa uripe
ananging dheweke dadi ahli jannah. Banjur tiyang menika dicelupake ana ing
suargo sepisan wae.

Allah ngendika, “Hei anak turune adam, apa sing wis sira rasakake? apa isih
ana siksa/rekasa donya kang sira rasakake?”

Dheweke njawab, “Demi Allah duh Gusti sampun ical sedaya rekasa donya
kang sampung kula rasakaken.” (HR. Muslim No. 2807)

Jamaah shalat Jumat Ingkang Berbahagia

Mekaten materi khutbah Jumat ingkang saget kawula aturaken, mugi
saget dados pitutur kang manfaat lan nasehat kang minulya kagem
khatib pribadi lan jamaah samudayanipun.

